
Laiđiittâs 

Taat vuáđukirje kovvee prinsiipijd, moh miäruštâleh várdámlihâstâs ulme 
já árvuvuáđu, stivrejeh várdámlihâstâs toimâmprinsiipijd já vuáháduvâid 
Suomâst sehe miäruštâleh Suomen Partiolaiset - Finlands Scouter ry 
(täst ovdâskulij SP-FS) roolâ. SP-FS lii almugijkoskâsii várdámlihâstâs 
áinoo ovdâsteijee Suomâst, já taan vuáđukirjeest “SP-FS toimâ” meerhâš 
“várdámlihâstâs Suomâst”. 

Vuáđukirje miäruštâl já kovvee ubâ várdámtooimâ Suomâst. SP-FS tooimâ 
ulme miäruštâlluvvoo taan vuáđukirjeest já seervi njuolgâdusâin. 

Seervi njuolgâdusâin miäruštâlluvvojeh servilaavâ vaattâm ääših tegu 
SP-FS tooimâ ulme já ton haldâttâh. Ton lasseen raavân lii rahtum 
monâttâllâmvyehinjuolgâdus, mii tievâsmit njuolgâdusâid já vuáđukirje. 
Monâttâllâmvyehinjuolgâdus tärkkilist SP-FS haldâttâhorgaanij pargo já 
tooimâ. 

Vuáđukirje vuáđuduvá Várdámnieidâi Maailmlito (World Association of Girl 
Guides and Girl Scouts, WAGGGS) já Várdámlihâstâs Maailmseervi (World 
Organization of the Scout Movement, WOSM) vuáđukirjijd. Kuábbááh-uv 
maailmseervih kalgeh tuhhiittiđ puoh nubástusâid SP-FS vuáđukiirján. 

Várdámlihâstâs ulme já toimâmprinsiipeh 

Várdámlihâstâs lii ávus puohháid, kiäh tuhhiitteh ton ulme já árvuvuáđu. 
Várdámlihâstâsâst toimâm vuáđuduvá rijjâtátulâšvuotân. Suomâst 
várdámtooimâ čuosâttâhjuávkkun láá 7–22-ihásiih päärnih já nuorah, kiäi 
tooimâ rävisulmuuh stivrejeh já tuárjuh. 

Vuálá 7-ihásiih päärnih pyehtih oovtâst aldasijn rävisulmuin uásálistiđ sijjân 
uáivildum várdámtooimân. Rävisulmuid várdámtooimân uásálistem fáálá 
máhđulâšvuođâ šoddâđ já ovdediđ jieijâs maaŋgâpiälálávt. 

SP-FS ulmen lii várdámtooimâ ovdedem Suomâst. Várdámtoimâ uárnejuvvoo 
uáiviääšist lippukuudijn. SP-FS iššeed várdámpirrâduvâid lippukuudij 
tuárjumist. SP-FS paijeentuálá já oovded sehe syemmilii várdámohjelm já 
várdámlihâstâs valjim- já škovlimvuáháduv. 

2.1 Ulme 
Várdám lii šoddâdemtoimâ, mon ulmen lii tuárjuđ paarnij já nuorâi šoddâm 
tienuuvt, ete sii ohtâgâsliih jiešvuođah váldojeh huámmášumán. Ulmen lii 
persovnlâšvuođâs já eellimtavijdis peeleest täsitiädulâš, ovdâsvástádâslâš, 
aktivlâš sehe jiešráđálávt jurdâččeijee páihálii, aalmuglii já aalmugijkoskâsii 
siärváduv jeessân.    

2.2 Suomen Partiolaiset - Finlands Scouter ry 
toimâmprinsiipeh 

Ubâ várdámtooimâst já miärádâstohâmist nuávditteh ávusvuođâ já 
oovtâviärdásâšvuođâ prinsiipijd. Várdámlihâstâs ulmen láá kuávlulâš 
oovtâitosâšvuotâ já tot, et kihheen ij olgoštuu ave, suhâpele, seksuaallii 
sundášume, kielâ, kulttuurtuáváá, etnisâšvuođâ, oskolduv, poolitlii uáinu, 
sosioekonomâlii sajattuv, tiervâsvuođâtile teikâ ulmui kullee eres suujâ keežild.  

Várdámlihâstâs čonâdât toimâstis Ovtâstum Aalmugij päärni vuoigâdvuođâi 
sopâmušân já olmoošvuoigâdvuođâi maailmvijđosii julgáštâsân. SP-FS tuáimá 
pištee ovdánem prinsiipij mield. 

SP-FS lii nuorâkerdiservi, já nuorah uásálisteh aktiivlávt ton tooimân. SP-FS 
oovded puoh taasijn várdámlihâstâs siste, syemmilii ohtsâškoddeest já ubâ 
maailmist nuorâi uásálistem miärádâstohâmân. 

SP-FS lii jiešráđálâš servi, mii ij háputtâl vuáitu. Várdámlihâstâs lii 
piäládâhpoolitlávt čoonnâsmettum. Ko tot lii seervi, te SP-FS puáhtá väldiđ uáivil 
várdámlihâstâs áárvuid kyeskee poolitláid koččâmâššáid teikâ koččâmâššáid, 
moh ovdedeh várdámlihâstâs sajattuv. Várdájeijeid movtijditeh ovtâskâs olmožin 
ohtsâškodálii já poolitlii aktiivlâšvuotân. 

SP-FS lii oskoldâhlávt čoonnâsmettum servi, mii tuáimá positiivlii 
oskoldâhrijjâvuođâ prinsiip mield. Várdámlihâstâsân kuleh jieijâs osko tâi eres 
uáinu uuccâm já mietimielâlâš koskâvuotâ vuoiŋâlâšvuotân. Uáinu-tuávádâh 
uáivild ovtâskâs ulmuu oskoldâhlii teikâ ij- oskoldâhlii eellimuáinu.  

SP-FS puáhtá toohâđ oovtâstpargosopâmušâid jieškote-uv oskoldâhkudijguin. Tai 
sopâmušâi ulmen lii ovdediđ oskoldâh- já uáinušoddâdem sajattuv uássin SP-FS 
faallâm várdámšoddâdem sehe sooppâđ oovtâstpargo prinsiipijn.  

Lippukodeh-uv pyehtih toohâđ tuáváášsiärvussopâmušâid. Lippukodeh, 
moi tuáváášsiärvusin lii tubdâstâslâš oskoldâhkodde, adeleh vuosâsajasávt 
ton tubdâstâs miäldásii oskoldâhšoddâdem já siämmást väldih kuittâg 
huámmášumán tom, et jesânijn láá maaŋgâlágán oskolduvah já uáinuh.  

Lippukodeh, main ij lah oskoldâhlâš tuáváášsiärvus, tuárjuh mudoi jesânij 
oskoldâhlii teikâ uáinulii šoddâm. 

Várdámtoimâ uárnejuvvoo suomâkielân já ruotâkielân. Tooimâ puáhtá 
faallâđ eres-uv kieláid. SP-FS já Finlands Svenska Scouter r.f. (FiSSc) láá 
toohâm oovtâstpargosopâmuš väldikodálii ruotâkielâlii várdámtooimâ 
orniimist nuuvt ete FiSSc hoittáá sehe kuávdášservitääsi já pirrâdâhtääsi 
ruotâkielâlijd aktiviteetijd. 

Várdám lii almugijkoskâsâš lihâstâs, mii hämmee áinoošlajâsii almugijkoskâsii 
siärváduv. SP-FS lii WAGGGS já WOSM jeessân sehe maailmseervij áinoo 
ovdâsteijee Suomâst. 

SP-FS tuálvu maailmseervij uulmijd ovdâskulij já huolât tast, et várdámtoimâ 
Suomâst piso almugijkoskâsii várdámlihâstâs prinsiipij já ulme miäldásâžžân. 
Aktivlâš jesânin SP-FS lii fáárust oovdedmin maailmseervijd. 

Várdájeijee árvuvuáđu 

Várdájeijee áárvuh tiättojeh várdámideaalijn, várdámlopádâsâst já 
várdájeijee tubdâlduvâst. Várdámlihâstâs tooimâ Suomâst stivree 
maailmseervij miäruštâllâm árvuvuáđu, mast ulmust láá kenigâsvuođah 
koskâvuođâst Imelân, eres ulmuid já olssis (Duty to God, Duty to Others já 
Duty to Self). 

Áárvuh uáivildeh mijjân tehálijd ideaalijd já uulmijd, moh stivrejeh tooimâ 
já miärádâstoohâm sehe movtijditeh toimâđ. Várdájeijee áárvuh tuárjuh 
ovtâskâs ulmuu tääsist várdámlihâstâs ulme olášume.  

Várdámtoimâ addel piergâsijd tai áárvui suogârdmân já olášutmân jieijâs 
elimist. Ton lasseen SP-FS:st láá prinsiipeh (kovvejum ovdiibeln), moh 
stivrejeh seervi tooimâ.  

Várdájeijein lii noonâ árvuvuáđu, mii miäruštâlluvvoo várdámideaalijn. 
Áárvuh láá čuákánkiässum várdámlopádâsân, mon addeldijn jyehi 
várdájeijee čonâdât toid. 

Várdájeijee tubdâldâh kovvee várdájeijee jurdâččemvyevi, mast áárvuh láá 
uási tooimâ várdámlihâstâs uulmij mield – várdájeijee lii ain vaalmâš toimâđ 
várdám áárvui mield. 

Várdámideaaleh vuáđuduveh várdámlihâstâs vuáđudeijee Robert Baden-
Powell algâaalgâlii várdámlaahân, já várdámlopádâs vuáđuduvá algâaalgâlii 
várdámlopádâsân. Várdájeijei tubdâldâh lii siämmáš ubâ maailmist, já 
várdájeijeid tobdeh tast. 

3

 3.1 Várdámideaaleh 
 Kunnijâttiđ nube ulmuu  

Várdájeijee oovded oovtâitosâšvuođâ já ibbeerd, et láá maaŋgâlágán ulmuuh. 
Várdájeijee tobdá jieijâs munekááduid já lii vaalmâš mutteđ taid. Várdájeijee piälušt 
oovtâviärdásâšvuođâ meiddei talle ko tot tobdoo vaigâdin.  
Várdájeijee kunnijât iärásij pase já puohâi rijjâvuođâ oskoldâhân já oskottemvuotân. 
Várdájeijee tuubdâst, et jyehi ulmust lii jieijâs olmoošárvu. 

 Rähistiđ luándu já suojâliđ pirrâs  
Várdájeijee huksee persovnlii luándukoskâvuođâ já kättee tom. Sun ana luándu 
tehálâžžân já ibbeerd luándu jieijâs áárvu. Várdájeijee ibbeerd jieijâs vaikuttâs pirrâsân 
já tuáimá pištee ovdánem prinsiipij mield nuuvt ete eellimpiirâs siäilu pyerrin já 
eellimvuáimálâžžân meiddei puáttee suhâpuolváid. 

  Leđe lyetittettee 
Várdájeijee lii lyetittettee ustev, kii tuálá säänis já kuáddá ovdâsvástádâs jieijâs 
kenigâsvuođâin. Várdájeijee lii lyetittettee já luáttá iärásáid. Várdájeijee lii ain vaalmâš išediđ 
eres ulmuid. 

  Šoddâdiđ ustevvuođâ raajij rasta 
Várdájeijee jurdâččemvyehi ulmui diversiteet háárán lii mietimielâlâš. Sun haalijd uápásmiđ 
meiddei ulmuid, kiäh puátih suu siärváduvâi ulguubeln, já haalijd leđe sii ustev. Várdájeijee 
viggá toos, et šaddeh huksejeijee savâstâllâm já oovtâstpargo suu pirrâsist.  
Várdájeijee tuáimá ráávhu pyerrin ubâ maailmist. Várdájeijee kulá maailmvijđosii lihâstâsân 
já uáiná taan peht máhđulâšvuođâid mutteđ maailm. 

  Tubdâđ jieijâs ovdâsvástádâs já riemmâđ toimáid 
Várdájeijee tobdá ovdâsvástádâs jieijâs siärváduvâin já ohtsâškoddeest, ige spohhiistâl 
riemmâđ toimáid puohâi pyerrin. Várdájeijee máttá toimâđ jieškote-uvlágán juávhuin já 
jođettiđ taid. Várdájeijee tuáimá ohtsâškode aktiivlâš jesânin jieijâs vuolgâsoojijn. 

 Ovdediđ jieijâs olmožin 
Várdájeijee naanood jieštobdo oppâmáin tubdâđ já ovdediđ jieijâs nanoduvâid já 
hiäjuvuođâid. Várdájeijee oovded jieijâs tiäđuid já tááiđuid ain ovdâskulij.  
Várdájeijee finnee tááiđuid jieijâs áárvui tubdâmân sehe ibbeerd áárvui merhâšume já 
vaikuttâs jieijâs tooimâst. 

 Uuccâđ eellim tuotâvuođâ 
Várdájeijee huksee jieččân osko teikâ eres uáinu.Várdájeijee jurdâččemvyehi 
jieškote-uv oskolduvâi já eres uáinui sehe vuoiŋâlâšvuođâ háárán lii 
mietimielâlâš. Várdájeijee tuhhiit, et lii miinii stuárráábijd ko olmooš.  
Várdájeijee jurdâččemvyehi puátteevuođâ háárán lii tuoivâlâš. Várdájeijei šadda 
ibárdâs tast, ete mii lii rievtis já puástud, já sun tuáimá vuoigâlávt.  

3.2 Lopádâs 
Mun lopedâm pyeremuu mield rähistiđ já suojâliđ muu jieččân eennâm já 
maailm, šoddâđ jieččân uáinust já olášuttiđ <ahemudo> ideaalijd jyehi peeivi. 

3.3 Tubdâldâh 
Oro kiärgusin. 

Várdámšoddâdem 
Várdámtooimâ ulme viggeh olášuttiđ ulmemiäldásijn paarnij já nuorâi 
várdámšoddâdmáin, mii siskeeld šoddâdemuulmijd, várdámvuáháduv já 
várdámohjelm. 
Várdámtooimâ šoddâdemulmeh tärkkilisteh várdámtooimâ ulme, moos puáhtá 
peessâđ kevttimáin várdámvuáháduv já olášutmáin várdámohjelm.  

4.1 Várdámtooimâ šoddâdemulmeh 
Várdámtooimâ šoddâdemulmeh miäruštâleh ovtâskâsčuággásávt tagarijd 
uulmijd, moid paarnij já nuorâi šoddâdem viggá várdámvuáháduv já 
várdámohjelm vievâst. Šoddâdemulmeh tärkkilisteh várdámtooimâ ulme já láá 
ááigán, ohtsâškoodán já kulttuurân čonnum. 
Várdámšoddâdem ulmen lii, ete ovtâskâs olmooš tuáimá aktiivlávt já 
ovdâsvástádâslávt koskâvuođâst sunjin olssis, nuubijd ulmuid, ohtsâškoodán já 
pirrâsân. Várdámtooimâst uáppá tááiđuid, tiäđuid, jurdâččemvuovijd já áárvuid, 
moh išedeh jyehipiäiválii elimist. 
Várdámlihâstâs tuárju paarnij já nuorâi šoddâm já váldá ulmui ovdánemmuddoid 
já ohtâgâslijd jiešvuođâid huámmášumán. Várdámohjelm siskeeld 
šoddâdemuulmijd jyehi ahemuudon. 

 Koskâvuotâ olssis 
Várdájeijee oovded jieijâs olmožin já ocá eellim tuotâvuođâ. Sun tuhhit, et lii 
miinii stuárráábijd ko olmooš. Várdájeijee totká jieijâs vuoiŋâlâšvuođâ já olášut 
tom jyehipiäiválii eellimstis. Várdájeijee huksee jieijâs oskoldâhlii teikâ eres 
uáinulii identiteet.  
Várdájeijee viggá aktivlii já täsitiädulii elimân. Sun tuhhit jieijâs já jieijâs 
jiešvuođâid sehe nuávdit tiervâs eellimvuovijd. Várdájeijee tobdá jieijâs 
mättim. Sun tuostâ riemmâđ uđđâ já sierâlágán tilálâšvuođáid já kiävttá jieijâs 
kreatiivlâšvuođâ. 
Várdájeijee kávná tuáimee čuávdusijd sierâlágán čuolmáid. Sun máttá adeliđ já 
vuástáväldiđ macâttâs já ana ävkkin suu finnim macâttâs. 

 Koskâvuotâ nubbijd 
Várdájeijee kunnijât nube ulmuu já máttá väldiđ suu huámmášumán. Várdájeijee 
máttá olgospyehtiđ jieijâs tobdoid já uáivilijd vuovvijn, mii heivee tilálâšvuotân. 
Várdájeijee ibbeerd, et ulmuuh láá maaŋgâlágáneh. Sun tobdá jieijâs 
munekááduid já lii vaalmâš mutteđ taid. 
Sun iššeed nuubijd ulmuid, veikkâ sunjin tast ij liččii mihheen aavhijd. Várdájeijee 
lii lyetittettee ustev, kii estâd kivsedem jieijâs toimáin. Várdájeijee lii rehelâš já 
suu sáánán puáhtá lyettiđ. 

 Koskâvuotâ ohtsâškoodán 
Várdájeijee huksee ráávhu já tuáimá ohtâsij aašij pyerrin. Várdájeijee váldá 
čielgâs ohtsâškodálijn aašijn, vaaikut já uásálist miärádâstohâmân sehe 
oovded demokratia. Sun huámmáš vááijuvvuođâid já riämá tivvoođ taid.  
Várdájeijee máttá toimâđ eres ulmuiguin sierâlágánijn roolâin sehe 
jođetteijen já juávhu uássin. Várdájeijee tobdá jieijâs kulttuur, já meid eres 
kulttuureh kiäsutteh suu. Sun kunnijât iärásij eellimuáinuid.  
Várdájeijee ibbeerd, et sun lii olmooškode uási, já tobdá maailmvijđosii 
ovdâsvástádâs pyereeb puátteevuođâst. Várdájeijee tuáimá pištee ovdánem 
prinsiipij mield. 

  Koskâvuotâ pirrâsân 
Várdájeijee ana luándu tehálâžžân já haalijd kattiđ tom. Várdájeijee máttá 
lihâdiđ já toimâđ sierâlágán pirrâsijn. Sun peerust aassâm- já toimâpirrâsis 
pyereestvajemist já makkuuvuođâst. 
Várdájeijee tuáimá aktiivlávt nuuvt ete eellimpiirâs siäilu pyerrin já 
eellimvuáimálâžžân meiddei puáttee suhâpuolváid. 

4.2 Várdámvuáhádâh 
Várdámvuáhádâh lii várdámlihâstâs vuáhádâhubâlâšvuotâ, mii 
iššeed peessâđ várdámtooimâ šoddâdemulmijd já ton peht olášuttiđ 
várdámlihâstâs mittomere. Syemmilâš várdámvuáhádâh vuáđuduvá 
maailmseervij WAGGGS já WOSM várdámvuáháduvváid.  

 onâdâttâm várdámtooimâ árvoid 
Várdájeijee lopádâs, ideaaleh já tubdâldâh kovvejeh várdámtooimâ 
áárvuid. Várdájeijee viggá toimâđ tai áárvui mield. 

 Symboliik 
Várdámlihâstâs symboliikân kuleh toimâvyevih, siskáldâsah, teemah 
já tiiŋgah, main lii ohtâsávt iberdum merhâšume. Symboliik tuárju 
individuaallii identiteet ovdánem, já toin lahteh paarnijd já nuorâid jieijâs 
juávkun. 

  Ovdánem ain ovdâskulij 
Várdámtooimâst juáháš oovded jieijâs finniimáin sunjin tuárvi hástulijd 
pargoid. Ahemuudon ohjelm iššeed várdájeijee šoddâđ. 

  Čurâvuáhádâh 
Várdámtooimâst tuáimih viärdásâšjuávhuin, main merideh oovtâst aašijn 
já jyehih ovdâsvástádâs. Tain uccâ juávhuin päärnih já nuorah šaddeh 
toimâđ juávhu jesânin já uáppih toimâđ jođetteijen. 

  Rähtimáin oppâm 
Rähtimáin oppâm lii paarnij já nuorâi luándulâš vyehi oppâđ. 
Várdámtooimâst várdájeijeeh uáppih rähtimáin sehe jieijâs feeriimij já 
tooimâ peht. 

  Rävisolmooš toorjân 
Várdámtooimâst päärnih, nuorah já rävisulmuuh tuáimih oovtâst. 
Rävisolmooš tuárju päärni já nuorâ šoddâm, uásálistem já 
vaikuttemmáhđulâšvuođâid. 

  Peeivi šiev pargo 
Várdámtooimâst päärnih já nuorah šaddeh väldiđ ovdâsvástádâs 
alnees já iärásijn. Várdájeijeeh huksejeh pyereeb maailm, láá aktivliih 
aalmugjesâneh já tuáimih oovtâst iärásijguin jieijâs siärvusij oovdân.  

  Toimâ luándust 
Várdámtooimâst päärnih já nuorah tuáimih luándust já siämmást huksejeh 
persovnlii luándukoskâvuođâ. Luándu lii feeriimijd pyevtitteijee já tehálâš 
toimâ- já šoddâmpiirâs. 

4.3 Várdámohjelm 
Várdámohjelm tuáimá keevâtlii várdámšoddâdem ruŋgon. Syemmilii 
várdámohjelm ovdedeh já paijeentuálih várdámšoddâdem čuosâttâhjuávkun. 
Várdámohjelm kovvee šoddâdemuulmijd já várdámvuáháduv miäldásii tooimâ. 
 

Tuhhiittem, vuáimánšoddâm já 
nubásmittem 
Taat vuáđukirje tuhhiittui Suomen Partiolaiset - Finlands Scouter ry 
jeessânčuákkimist 14.11.2020. Tot puátá 21.11.2010 tuhhiittum Suomen 
Partiolaiset - Finlands Scouter ry vuáđukirje sajan já šadda vuáimán tállán. 
Vuáđukirje láá nanodâm World Association of Girl Guides and Girl Scouts já 
World Organization of the Scout Movement ovdil jeessânčuákkim miärádâs. 

Vuáđukirje puáhtá nubásmittiđ tuše Suomen Partiolaiset - Finlands Scouter 
ry jeessânčuákkim miärádâssáin já njuolgâdusâi mield. Maailmseervih kalgeh 
nanodiđ vuáđukirje nubástusâid ovdil toi vuáimánšoddâm. 

